
KJELDENE

(1946)


I


Snø og granskog

Tale om heimsleg – 

snø og granskog

er heimsleg.

 

Frå første stund

er det vårt.

Før nokon har fortalt det,

at det er snø og granskog,

har det plass i oss – 

og sidan er det der

heile heile tida.

 

Meterdjup fonn

kring mørke tre

– det er for oss!

Innblanda i vår eigen ande.

Heile heile tida,

om ingen ser det,

har vi snø og granskog med.

 

Ja lia med snøen,

og tre ved tre

så langt ein ser,

kvar vi er

vender vi mot det.

 

Og har i oss ein lovnad

om å koma heim.

Koma heim,

gå borti der,

bøye greiner,

– og kjenne så det fer i ein

kva det er å vera der ein høyrer til.

 

Heile heile tida,

til det er sløkt

i våre innlandshjarte.


Ljos i alle ruter

Vegen er tung gjennom fonna:

Ein mann går med stutte steg.

Arbeidsdagen er ende,

no går han heim til seg.

Men ruta hjå han er sloken,

og ingen ovn ventar varm.

Tungarbeid var det frå tidleg i dag,

så no er han arm.

 

Trea er svarte i kvelden,

han skimtar ingen topp.

Ser ikkje etter det heller

– har altfor sliten kropp.

Men vegen hans opp gjennom lia

svingar utpå ein knaus,

og der må han stanse lenge

før han kan rive seg laus:

Sjå enn lyser ljosa i runden

frå alle ruter som fins!

Frå gardar og heimar i venleg

roleg glitrande krins.

Himmelen over er skylagd,

men stjernene blikar her,

nede i alle tuna,

som rett og rektig er.

 

Slik skal menneske ha det

når dagen er forbi.

Ein trygg og glitrande kveldrund

for alle å kvile i.

Det blir til eit sug hjå mannen

som står her einsam og støl

med sekken slunken på ryggen.

Så går han heim til seg sjøl.


Knut

Ein bodskap breier seg med sitt bly

nedunder stormhimlens vald og gny:

Knut har enda livsens-ferda.

Han var ein kar med øks på herda.

 

I går vart kaldlufta hastig linn,

og så kom stormkaven vill og stinn.

Heile skogen i boge stod.

Knut han hogg. Trøytt og mod.

 

Tunge tre vart kasta til jord.

Krona song i det stride kor.

Tunge tre har krasande makt.

Knut låg under før ord var sagt.

 

Funnen vart han først neste gry.

– Ingen veit kva for purpursky

skaut opp for han i siste stund.

Han fekk ikkje døy med smil om munn.

 

No er han dregen heim til gards

av kameratane Nils og Lars.

Dei står litt fomlar. Så går dei ut:

Blir rart å vera utan Knut.


Ingrid

Det velter tungt frå plogen

den siste strie òta.

Og karen sver, for hesten

blir meir og meire trota.

 

Karen vaktar tunet,

om Ingrid blir å sjå.

Hesten vaktar karen:

Gjev han vil spenne frå!

 

Plogen einvis brøyter

sin stråle gjennom jorda.

Mannen ventar svolten

og tyrst på Ingrid-orda.

 

Så blånar det eit forkle

imellom gamle hus.

Ho står der ung og kallar

i kveldens ljuve sus.


Kvinna i ospelunden

Det sat ei kvinne i ospelund

– og lauvet ringla så lint,

losna frå stylkene kvar ei stund,

varleg om slutten sin mint.

 

Dei fall, dei logande gule blad,

lett ikring kvinna ned.

Ho sat og sat i sin same stad,

i brå, men uendeleg fred.

 

Høg og mager og mørkkledd var

den kvinna ved osperot.

Ho hadde levt på ein steinet gard,

og ofte fått støytt sin fot.

 

Ho hadde stått i ein barneflokk

og gjevi dei av sitt gull.

No sleit alle kvar sin dørstokk

– så no var tida full.

 

– – –

 

Ho gjekk i den klåre haustdag

og hadde eit ærend enn,

som tusen før av tusen slag,

så lenge timane renn.

 

Så såg ho det gamle ospetre,

kringsett av unge tein.

Og fekk slik trong til å sitje ned

der lauvet sildra frå grein.

 

Då lyste vel fram som gyllent band

den livsvegen ho hadde trødd.

Ho hadde fått levt i sitt norske land

og arbeidd seg rektig mødd.

 

Men sveitte og slit var annleis no

å sjå attende på.

No var det det som skapte ro,

og ljos på leia herfrå.

 

Ho tenkte på munnar som metta var,

på barn og mann, og på mangt.

Tenkte på børene landet bar.

Då sa det: Du fara skal langt!

 

Ho retta seg opp ved ospelegg,

såg heimen for siste gong

der nede ved elv og bergevegg

– medan vinden i gul-lauvet song.

 

Det fanst ingen angest og ingen ve,

for alt var ferdig og rett.

Stilt slutta hjarta i barm seg te,

som blad som mot marka dett.

 

– – –

 

Men lauvet ringla som før mot jord

og la seg på herd og i fang.

Ho sat i sin lund, einsam og stor,

i ro over livsens gang.


Spaden

Ver ikkje redd

om eg er spaden.

Kvar som såg ljos

skal eingong bogne.

Eg lagar romet

under stille strå.

 

La roleg stålet

rispe jorda.

Ha ingen angest

om eg blinkar.

Du og eg

vil alltid fylgjast fram.

 

Gå til kvild

i tronge kammer

– det spring sund!

om du fortener.

Difor lever

eit velsigna namn.


Klokkeslaget

Den gamle klokka heng i krå,

i kav i dust og spinn.

Men ein gong skal ho slaget slå,

og varsle tida inn.

 

Ho røre skal sin gråe kolv

inni sin gløymde malm – 

så husa skjelv til inste golv

av detta djupe hjalm.

 

Då tagnar det som bråka før,

for lyn gjer lufta tunn.

Opp vaknar systrer mellom brør,

med bitter mold i munn.


II


Det trugne hjarta der

Med snø i glatte hår

du einsleg borti svingen står – 

og lèt det berre snø.

 

– – – 

 

Du stod der dagen all.

Med drevet fylte kåpefall

og vegen du skal trø.

 

Og inga løn du fekk

frå den du venta, der du gjekk

din aude sving.

 

Kom eg, så fall der ikkje ord:

Ditt grå og gode auga fór

forbi mot ingenting.


Vise

Vi stod ei natt om våren

framfor eit ore-tre.

Der skar vi inn med kniven

tvo namn i raude ved.

 

Og seint om sommarkvelden,

i sæterstoga sval,

vi skreiv med kol på veggen

tvo namn og årsens tal.

 

Når isen la om hausten

på logne Venetjønn,

Vi skreiv tvo namn der utpå

med kalde skeisejønn.

 

Om vintren kom i lunden

ein stein av mørke grjot.

Eit einsleg namn er hoggi der

og lyser Gud imot.


Ein kveld i Verona

I denne stunda snør det sikkert heime – 

der blir det jul som før imellom fjell.

Den helga eg skal ha er ikkje inne,

men rullar mot meg utan stans i kveld.

 

Perrongen yr av liv den seine timen,

med lamper heng som frukter høgt på strå.

Den gamle byen ligg som gløymd i skuggen,

no er det toget folk står ventar på.

 

Eit tog i natta. Spent eg står og lyer,

som at ei sakte, sakte kalling kom:

Ei jente kjem ved midnatt til Verona

– for vi skal halde jul i lag i Rom.

 

Tvo blanke stålband glader av i mørkret

der ljos-signala stille lyfter seg.

Kom tog. Kom snart. Eg stirer trylt på skina:

No skjelv ho fint fordi du er på veg.


Snø i eit andlet

Det drys nok ned som ei himmelsk ville,

men mørkret gøymer bort alt i kveld.

Og ingen larm blandar opp det stille

usynlege singlet av snø som fell.

 

Her stegar på vegen så ingen veit det.

Går ein gut, og så ingen fleir.

Han går frå fest, langs det kvite leitet.

Går bort frå eit auga som ville meir.

 

Bort frå den fagre draumen bak linet

som aldri har hetna i honoms hand.

Men auga i kveld var så rart i skinet.

Det kom med bod ifrå lova land.

 

Stille drevet silar langs kjaken,

rispar han lint med sitt stjemeris.

Gleda går gjennom natta naken.

Andletet brenn under bråna is.

